
HKBP KRAMAT JATI 



01. MANGHALASHON JESUS NAUNG HEHE (P: Paragenda; H: Huria) 
P :  Huria na hinaholongan ni Tuhanta!  Songon parbinsar ni mata ni 

ari na manondangi portibi on, songon i ma binsar Barita nauli na 
pabotohon tu portibi on: nunga talu sorop ni hamatean. Ai masa ma 
na so dung siat tu pingkiran ni jolma, nunga hehe Kristus sian na 
mate, na tuk manorusi sahat tu suhisuhi ni roha ni jolma naung 
mandate.  Dibagasan las ni roha sisongon i, hupasahat hami ma: 
Selamat Paskah ma di hamu saluhutna. 

 
H : Selamat Paskah ma nang di hamu. 
 
P : Paskah ima barita nauli na pasuang panghirimonta. Songon ombun 

na mamornohi tano na hasang, songon i ma haheheon ni Jesus 
mamornohi rohanta na uasan di angka na tahirim. Ndang tartiop 
tanoman i Jesus, nunga rap Ibana dohot hita, manjou goarta, jala 
pasuang roha naung sanga mandate dohot panghilalaan na 
tarhatos. Tahalashon ma hamonangan ni Jesus Parholong i na 
pasuang ngolunta tu hajongjonganta songon angka na niasianNa. 
Ala mangolu do Jesus, ndang be mabiar hita manjalahi ari na naeng 
ro, ala taboto sintong do padan ni Tuhan i tu hita. Tasomba ma 
Ibana dibagasan tondi dohot hasintongan. Marende ma hita.  

 
02. Marende BE. No. 96: 1, 3-4 “Nunga Talu Hamatean” BL. 101 

Nunga talu hamatean dibaen Tuhan Jesus i 
Ai na hehe do Ibana songon na nidokNa i 
Haleluya, haleluya nunga hehe Jesus i 
Haleluya, haleluya nunga hehe Jesus i 
 
Marlasroha be ma hita ala hehe Jesus i 
Ai malua sude hita sian hamagoan i. 
Haleluya, haleluya nunga hehe Jesus i 
Haleluya, haleluya nunga hehe Jesus i 

---------jongjong--------- 
Sai tapuji ma Tuhanta na marholongroha i 
Tapasangap ma Ibana na marasiroha i 
Haleluya, haleluya nunga hehe Jesus i 
Haleluya, haleluya nunga hehe Jesus i. 
 

 



03. Votum – Introitus – Tangiang 
P : Marhitehite Goar ni Debata Ama dohot Goar ni AnakNa Tuhan Jesus 

Kristus dohot Goar ni Tondi Parbadia na tumompa langit dohot tano 
on. Amen. Unang ho mabiar, Ahu do bonana dohot ujungna. Na 
mangolu do, jala naung mate do Ahu najolo, jala ida ma, Ahu do na 
mangolu ro di saleleng ni lelengna, jala di Ahu do anakhinsu ni banua 
toru dohot hamatean. Haleluya. 

 
H : (Mangendehon): Haleluya, Haleluya, Haleluya 
 
P : Martangiang ma hita.  
  Ale Tuhan Jesus, Tuhannami! Na mandok mauliate do hami tu Ho, ala 

ditaluhon Ho do dosa dohot hamatean marhitehite hamamateMi, ala 
disondangi Ho tanomannami, asa marpanghirimon na mangolu hami 
ala ni haheheonMi. Ndang pola be mabiar hami mida hamatean, ai Ho 
do ulunami, ruasMu do hami. Dipaunsat Ho do hami sian haholomon 
tu hatiuron, sian hamatean tu hangoluan. Antong pargogoi ma hami 
mamuji dohot mangoloi Ho ariari, pasangaphon Ho di bagasan 
haporseaon na mangolu, paima sahat hami tu lambungMu. Amen.  

(Hundul) 
 

04. Marende BE. No.627 :1-2“Jesus naung hehe” BL.627  
Jesus naung hehe Haleluya, puji endehon Haleluya 
Hamonangan ni Tuhanta i na manaluhon sibolis i.  
Las ma roham puji ma Tuhan i, ala naung talu  hamatean i.  
Sesa dosanta haleluya, mangolu Jesus haleluya.  
 
Di ari patoluhon i, maloha do tanomanNa i. 
Jesus Raja hangoluan i, na patundukhon sibolis i.  
Las ma roham puji ma Tuhan i, ala naung talu  hamatean i.  
Sesa dosanta haleluya, mangolu Jesus haleluya. 

 
05. P a t i k 
 P:  Tatangihon ma Patik ni Debata di Pesta Parjolo parningotan ari 

haheheon ni Tuhan Jesus, ima na tarsurat di Kolose 3: 1 – 2: “Asa molo 
naung rap hamu dipahehe dohot Kristus, jalahi hamu ma angka na di 
ginjang; ai disi do Kristus, hundul di siamun ni Debata. Angka na di 
ginjang i ma parrohahon hamu, unang ma angka na di tano on!” Rap 
mangido gogo ma hita tu Debata. 



 
P+H: Ale Tuhan Debata, sai pargogoi ma hami mangulahon na hombar tu 

patikMi. Amen 
 

06. Marende BE. No. 172:2-3 “O Jesus Panondang” BL.143 
Sesa ma dosangku ale Tuhanhi. Ala ni mudarMu na nilehonMi. Asal ma 
rohangku salelengna i. Ingot di hansitMu dohot mudarMi. 

-------------jongjong----------- 
Tondi, daging, roha, nang gogona i. Unang tu na roa sai di Ho ma i. Ingkon 
gok di Ho ma au hinophopMon. Asa saut martua au siseanMon. 
 

07. Manopoti dosa:  
P : Tatopoti ma dosanta martangiang ma hita:  
  Ale Amanami jala Debatanami na di banua ginjang. Parasiroha na 

sumurung mida hami. Huparhatutu jala hutopoti hami do dosa dohot 
pangalaosionnami na godang i. Tatap ma hami marhite asi ni rohaM, 
jala sesa ma dosanami saluhutna, ala ni panghophop ni Anak 
haholongan ni rohaM, Tuhan Jesus Kristus, Sipangolu hami, Amen.   

 
  Bagabaga ni Debata taringot tu hasesaan ni dosa: 
  Songon on do Hata ni Jahowa: Unang ho mabiar, ai Ahu do Siluluhon 

ho; nunga pola Hujou goarmu, Ahu nampuna ho. Hasangapon ma di 
Debata di ginjang! 

 
H : Amen      ----hundul---- 
 

08. REFLEKSI: MANJALAHI ARI NA NAENG RO, RAPHON JESUS NAUNG 
MANALUHON HAMATEAN (2 Korint 5:17) 

P:  Huria na hinaholongan ni Tuhanta. Jotjot do mabiar hita mangadopi ari 
na naeng ro, molo taida “haen” ni ngolunta naung marigat ala ni 
sidabudabuan na so sadia, ala marsirang salelengna sian na tahaholongi, 
manang sintasinta na so ra tulus. Hira naung tutup do sihirimon tu ari na 
naeng ro, songon hinambor na tartutup. Alai, dipaingot do hita di Paskah 
on, ia Tuhanta i “partonun” na so olo mangambolonghon bonang naung 
gotap. Diparhaseang Ibana do rohanta naung magopu i, jala dipaune do i 
asa tarpatupa Ibana na imbaru di ngolunta.  

 



H:  Ale Tuhan, hupasahat hami ma sihirimonnami tu joloan ni ari on 
tubagasan tanganMu. Paulak ma muse panghirimonnami naung 
sanga mintop, asa taruli hami di gogo na imbaru.  

P:   Laho manjalahi ari na naeng ro, ingkon rade do hita mameakhon boban 
na pasorat hita mangalangka, ima angka na taae di ari na salpu. Ai jotjot 
do hita sundat mangalangka tu jolo, ala sai tahomol dope na paet di ari 
na salpu, isara: hosom, hasalaan, manang panolsolion ni diri naung 
manggompang di rohanta.  Hata ni Tuhanta mandok: “Nunga salpu 
pangalaho na robi” Haheheon ni Kristus ima tanda, paboa nunga rumar 
hinambor ni pangalaho na robi, unang sai lului be sihirimonmu tusi.  

 
H:  Ale Tuhan Jesus, sadari on, hutingganghon hami ma tu tanganMu 

bangko na pasorat hami gabe so margellok mangeahi ari na naeng 
ro. Dihaposi rohanami do, nunga salpu pangalaho na robi, raphon Ho 
ma hami nuaeng mangeahi ari na naeng ro.  

 
P:   Di na mangeahi ari na naeng ro hita raphon Tuhan i, ingkon ubaonta do 

angka bangko na so denggan.  Di taon 2026 na gok hamaolon dohot 
parsiaduon na sai mangahut tu diri, dijou do hita gabe “jolma na imbaru” 
na mamboan hademahon. Ndada be manghasiani diri sandiri, alai 
mangolu dibagasan roha na marpanarihon tu donganta na rap marlojong 
dohot hita mangeahi ari na naeng ro. Masa depan na denggan, ndada 
marojahan tu gukguk ni hamoraonta, alai sadia godang ma holong ni 
Tuhan i na tapapatar tu na humaliang, songon angka naung pinaimbaru 
ni Tuhan i hita. 

 
  H:  Paimbaru ma rohanami ale Tuhan, asa unang be dirajai roha diri 

hami. Sai bahen ma ganup langkanami papatarhon holongMu, asa 
dohot halak na asing jumpangan panghirimon marhite ngolunami.  

 
  P: Tu ganup keluarga na marungkil ala ni angka parsiaduon ni parngoluon, 

haheheon ni Jesus sian na mate ima papos rohanta, molo hamatean pe 
nunga ditaluhon Ibana, nda tung so tarutupanNa hita mangadopi angka 
na manosak ngolunta.  Pangajarion haporseaon na dumenggan tu 
ianakhon ima: molo dipatuduhon natorasna tu ianakhonna: aha pe na 
masa, ro pe hamaolon ndang busisaon, alai manongtong do nasida 
mangasahon Tuhan i. Salpu ma pangalaho na robi: holso, busisaon, biar.  

 



H: Ale Tuhan Jesus, molo marungkil hami ala haporluan siapari dohot 
masa depan ni ianakhonnami, paingot ma hami, paboa Ho do na 
manontuhon masa depannami.  Hupasahat hami ma nasa na 
hinolsohon ni rohanami tu Ho naung monang manaluhon haholomon 
dohot hamatean. Amen. 

 
 Marende BE. No. 94: 2 – 3 “Ale tondingku naung hehe” BL.44  
 Talu sibolis dibahen Tuhanta, nang hamatean nang dosa sudena. Sai 

dihalashon rohanta ma i. PangoluonNa do hita sude. PangoluonNa do hita 
sude. 

     
Tahaburjuhon mangalo dosanta, jala tabaen Tuhan Jesus donganta. Pos ma 
rohanta di Tuhanta i. PamonangonNa do hita sude, pamonangonNa do hita 
sude.  

 
09. Epistel  : Hosea 6: 1 – 6  

P : Tatangihon ma Hata ni Debata turpuk Epistel di Pesta Parjolo 
Haheheon ni Tuhan Jesus, ima na tarsurat di Hosea 6: 1 – 6: Beta hita, 
asa mulak hita tu Jahowa! Ai nunga Ibana mangaribahi, laos Ibana 
pamalum hita! Nunga Ibana mamugangi, laos Ibana manaoari hita. 

 
H : Sai pangoluonNa do hita dung salpu dua ari, tole patoluarihon 

paheheonNa hita, asa mangolu hita maradophon Ibana. 
 
P : Sai mananda ma hita, sai ringgas ma hita mangeahi parbinotoan di 

Jahowa, tudoshon buhasiang ari do sintong ni habibinsarNa, jala sai na 
ro do Ibana songon udan tu hita, songon udan nene na mamornohi 
tano i. 

 
H : Tung aha ma bahenonHu tu ho, ale Epraim? Tung aha ma 

bahenonHu tu ho, ale Juda? Ai tudoshon ombun manogot do 
hadaulatonmuna, jala tudoshon nambur manogot, na tibu 
manaek. 

 
P : Dibahen i hubarbar nasida marhitehite angka panurirang, hubunu 

nasida marhitehite hata angka na sian pamanganHu, gabe binsar 
angka uhumHu, songon panondang. 

 



H : Ai lomoan do rohangKu mida asi ni roha, asa mida pelean; jala 
lomoan mida parbinotoan di Debata, asa mida pelean situtungon.  

 
P : Ido sahatna, Martua do angka na tumangihon hata ni Debata jala na 

umpeopsa.  
 

P+H :    Amen  
 

11. Marende BE. No. 633:1+3 “Nunga Hehe Kristus i” BL.633 
 Nunga hehe Kristus i, Haleluya. Sian hamatean i Haleluya. Parlangitan jouhon 

ma Haleluya. Tano on alusi ma Haleluya 
---------jongjong----- 

 Tartaban naroko i, Haleluya. Dibaen Tuhan Jesus Haleluya. Nunga mungkap 
surgo i, Haleluya. Di na tinobusNa i Haleluya. 

 
12. Manghatindanghon Haporseaon 

P : Tahatindanghon ma haporseaonta i songon na hinatindanghon ni 
donganta sahaporseaon di sandok portibion, rap ma hita mandok: 

 H : Ahu porsea………du.    (Hundul) 
13. Tingting 

 
14. Marende BE. No. 91 :1--- “Hatuaon do” BL.55      (Pelean Ia,Ib) 

Hatuaon do, las ni roha do. Hangongot ni Tuhanta i 
Mago do hita ngot ma Tuhanta las be, las be ma rohanta i.  
Mago do hita ngot ma Tuhanta las be, las be ma rohanta i.  
 
Hatuaon do, las ni roha do Hangongot ni Tuhanta i 
Monang do Jesus talu sibolis las be, las be ma rohanta i.  
Monang do Jesus talu sibolis las be, las be ma rohanta i.  
   ------ musik------ 
Hatuaon do, las ni roha do Hangongot ni Tuhanta i 
Mungkap do dalan tu hangoluan las be, las be ma rohanta i. 
Mungkap do dalan tu hangoluan las be, las be ma rohanta i. 
 
Hatuaon do, las ni roha do Hangongot ni Tuhanta i 
I ma gogonta dompak dosanta las be, las be ma rohanta i.  
I ma gogonta dompak dosanta las be, las be ma rohanta i.  

    ------- musik---- 
 Hatuaon do, las ni roha do Hangongot ni Tuhanta i 



 Monang ma hita jumpa ajalta las be, las be ma rohanta i.  
 Monang ma hita jumpa ajalta las be, las be ma rohanta i.  
 
15. Jamita : 1 Korint 15: 1 – 11 
 
16. Marende BE. No.  635: 1 --- “Ro Ma Tuhan Jesus” BL. 635 (Pelean II) 
 Ro Tuhan Jesus Anak Sasada, Parasi roha, Parholong i. Mate Ibana 

humophop hita, rumar tanoman i ai hehe Jesus i.  Ala hehe Jesus ro do ari 
sogot, mangolu au ndang mabiar au. Huboto do sonang au raphon Jesus 
sonang ma au, ala naung hehe Jesus i 

    
 Di paraloan au dongananNa, pos do rohangku di ngolungki. PamonanganNa 

au anakhonNa, ala naung monang jala hehe Tuhanhi. Ala hehe Jesus ro do 
ari sogot, mangolu au ndang mabiar au. Huboto do sonang au raphon Jesus, 
sonang ma au ala naung hehe Jesus i. 

     --------- musik-------- 
 Molo marujung muse ngolungku, mansohot do nang sitaononhi. Ai nunga 

talu banua toru, ditomu Jesus au na tinobusNa i.  Ala hehe Jesus ro do ari 
sogot, mangolu au ndang mabiar au. Huboto do sonang au raphon Jesus 
sonang ma au, ala naung hehe Jesus i 

     
17.  Tangiang: Pelean – Ari Haheheon – Ale Amanami – Pasupasu – Amen – 

Amen – Amen. 
P :  Tatangianghon ma peleanta. Ale Debata, Amanami na di    banua 

ginjang, Ho do haroroan ni saluhut silehonlehon na denggan dohot nasa 

ulibasa na mauliutus. Hupasahat hami ma sian na nilehonMi tu hami, 

peleannami tu Ho. Sai jalo ma i gabe uap na hushus di joloM. Pasupasu 

ma i jala ramoti asa huparhaseang hami pelean on, patimbulhon 

harajaonMu di tongatonga ni HuriaM dohot di portibi on. Buhai ma 

rohanami marhitehite TondiM, asa lam hutanda hami godang ni 

silehonlehonMi tu hami, asa lam girgir hami mandok mauliate tu Ho, 

marhitehite Jesus Kristus Tuhannami. Amen. 

 

H : [Mangendehon]   ♫♪♫ Nasa na nilehonMi, tondi ro di Pamatanghu.  

Hosa dohot gogonghi, ro Di saluhut artanghu. 

Hupasahat i tu Ho na so unsatonhu do. 



P : Ale Tuhan Debata, Amanami jala Parasiroha! Mauliate ma rohanami jala 

pujionnami Ho, ala naung ditubuhon Ho hami paduahalihon sian godang 

ni asi ni rohaM tu panghirimon na mangolu marhitehite haheheon ni 

Tuhan Jesus Kristus sian na mate. Nunga gabe Sipalua jala Sipangolu 

AnakMi di hami, jala Ibana Tuhannami, Ibana Ulunami, siihuthononnami. 

Na marlas ni roha do hami nuaeng marningot haheheonNa i. Nunga talu 

sibolis, talu hamatean, talu banua toru. Ndang mabiar be hami mida 

hamatean dohot soropna, ai nunga monang Tuhannami. Ulubalang na 

gogo i. Ibana do manogihon hami sian hamatean tu haheheon sogot. Ala 

ni i umbahen hupangido hami: Sai asi ma rohaM, patogu ma 

haporseaonnami maniop Barita na Uli i,  asa unang ganggu rohanami di 

na hubolus hami hamatean i. Sai sungguli ma rohanami dohot roha ni 

dongannami, asa rap hehe hami sian parrohaon na buruk i; asa tarulahon 

hami parange na imbaru. Sai pasupasu ma HuriaM dohot Parbarita na Uli, 

na mamaritahon haheheon ni Tuhannami, asa lam tarsunggul angka na 

pedem roha jala hehe sian dosana be. Sai papos ma rohanami 

manghaporseai, naung mardame jala mardomu hami tu Ho ala ni 

pardengganan na pinatupa ni AnakMu. Sai pasabam jala pamalum ma 

rohanami. Tompa ma roha na ias dohot tondi na marsihohot di bagasan 

hami, asa tarhajongjonghon hami, naung pintor hami ala ni hatigoran na 

pinatupa ni Tuhan Jesus Kristus. Sai sungguli ma panghirimon na 

mangolu di hami, asa tarapul rohanami marnigot angka dongannami 

naung jumolo nialapMi, jala asa tarapul rohanami manaon sitaonon di 

hasiangan on. Sai apuli ma angka na matean, na dangol, na pogos, na so 

marama so marina, angka na mabalu dohot angka na malungun tu banua 

ginjang marhitehite haheheon ni Tuhan Jesus Kristus, Tuhannami. Amen.  

Ale Amanami na di banua ginjang! Sai pinarbadia ma GoarMu! Sai ro ma 

harajaonMu! Sai saut ma lomo ni rohaM di banua tonga on songon na di 

banua ginjang! Lehon ma tu hami sadari on hangoluan siapari! Sesa ma 

dosanami songon panesanami di dosa ni dongan na mardosa tu hami! 

Unang hami togihon tu pangunjunan! Palua ma hami sian pangago! 

H:  [Mangendehon] ♫♪♫  Ai Ho do nampuna harajaon ro di  

Hasangapon saleleng ni lelengna. Amen 

P : [Tangiang Pasupasu]  



H : [Mangendehon] ♫♪♫ Amen, Amen, Amen. 

